
Shlokas to be Recited during Study of Shrimad Ramayanam

శ్రీమద్రామాయణపఠనోపక్రమోపసంహారక్రమః     మాధ్వ

॥ శ్రీః ॥

ధ్యానమఙ్గలశ్లోకాః   ।
(Dhyana Shloka to be recited before the commencement of Parayanam)

॥ మాధ్వసమ్ప్రదాయః ॥
మాధ్వానాం శ్రీమద్రామాయణపఠనోపక్రమే    అనుసన్ధేయాః  ధ్యానశ్లోకాః
శుక్లామ్బరధరం  విష్ణుం  శశివర్ణం  చతుర్భుజమ్ ।
ప్రసన్నవదనం  ధ్యాయేత్సర్వవిఘ్ననోప శాన్తయే ॥ ౧॥
లక్ష్మీనారాయణం వన్దే తద్భక్తప్రవరో   హి యః ।
శ్రీమదానన్దతీర్థాఖ్యో    గురుస్తం చ నమామ్యహమ్ ॥ ౨॥
వేదే రామాయణే చైవ  పురాణే భారతే తథా ।
ఆదావన్తే చ మధ్యే చ విష్ణుః  సర్వత్ర గీయతే ॥ ౩॥
సర్వవిఘ్నప్రణేమనం  సర్వసిద్ధికరం  పరమ్ ।
సర్వజీవప్రణైతారం   వన్దే విజయదం హరిమ్ ॥ ౪॥
సర్వాభీష్టప్రదం   రామం సర్వారిష్టనివారకమ్  ।
జానకీజానిమనిశం వన్దే మద్గురువన్దితమ్   ॥ ౫॥
అభ్రమం  భఙ్గరహితమజడం  విమలం సదా ।
ఆనన్దతీర్థమతులం   భజే తాపత్రయాపహమ్  ॥ ౬॥
భవతి యదనుభావాదేడమూకోఽపి వాగ్మీ

జడమతిరపి జన్తుర్జాయతే  ప్రాజ్ఞమౌలిః   ।
సకలవచనచేతోదేవతా భారతీ సా

మమ వచసి నిధత్తాం సన్నిధిం మానసే చ ॥ ౭॥

మిథ్యాసిద్ధాన్తదుర్ధ్వాన్తవిధ్వంసనవిచక్షణః     ।
జయతీర్థాఖ్యతరణిర్భాసతాం  నో హృదమ్బరే ॥ ౮॥
చిత్రైః  పదైశ్చ  గమ్భీరైర్వాక్యైర్మానైరఖణ్డితైః      ।
గురుభావం వ్యఞ్జయన్తీ  భాతి శ్రీజయతీర్థవాక్   ॥ ౯॥
కూజన్తం రామ రామేతి మధురం మధురాక్షరమ్ ।
ఆరుహ్య కవితాశాఖాం వన్దే వాల్మీకికోకిలమ్ ॥ ౧౦॥
వాల్మీకేర్మునిసింహస్య కవితావనచారిణః ।
శ‍ృణ్వన్ రామకథానాదం కో నయాతి పరాం గతిమ్ ॥ ౧౧॥
యః పిబన్ సతతం రామచరితామృతసాగరమ్ ।
అతృప్తస్తం  మునిం వన్దే ప్రాచేతసమకల్మషమ్  ॥ ౧౨॥
గోష్పదీకృతవారాశిం మశకీకృతరాక్షసమ్ ।
రామాయణమహామాలారత్నం వన్దేఽనిలాత్మజమ్  ॥ ౧౩॥
అఞ్జనానన్దనం   వీరం జానకీశోకనాశనమ్ ।
కపీశమక్షహన్తారం వన్దే లఙ్కాభయఙ్కరమ్ ॥ ౧౪॥
మనోజవం మారుతతుల్యవేగం జితేన్ద్రియం  బుద్ధిమతాం  వరిష్ఠమ్  ।
వాతాత్మజం వానరయూథముఖ్యం శ్రీరామదూతం  శిరసా నమామి ॥ ౧౫॥
ఉల్లఙ్ఘ్య   సిన్ధోః  సలిలం సలీలం యః శోకవహ్నిం జనకాత్మజాయాః ।
ఆదాయ తేనైవ  దదాహ లఙ్కాం నమామి తం ప్రాఞ్జలిరాఞ్జనేయమ్    ॥ ౧౬॥
ఆఞ్జనేయమతిపాటలాననం  కాఞ్చనాద్రికమనీయవిగ్రహమ్   ।
పారిజాతతరుమూలవాసినం భావయామి పవమాననన్దనమ్  ॥ ౧౭॥
యత్ర యత్ర రఘునాథ కీర్తనం తత్ర తత్ర కృతమస్తకాఞ్జలిమ్  ।
బాష్పవారిపరిపూర్ణలోచనం  మారుతిం నమత రాక్షసాన్తకమ్ ॥ ౧౮॥
వేదవేద్యే పరే పుంసి జాతే దశరథాత్మజే ।
వేదః ప్రాచేతసాదాసీత్  సాక్షాద్రామాయణాత్మనా  ॥ ౧౯॥
ఆపదామపహర్తారం దాతారం సర్వసమ్పదామ్ ।
లోకాభిరామం శ్రీరామం  భూయోభూయో నమామ్యహమ్ ॥ ౨౦॥
తదుపగతసమాససన్ధియోగం  సమమధురోపనతార్థవాక్యబద్ఘమ్   ।

రఘువరచరితం మునిప్రణీతం  దశశిరసశ్చ వధం నిశామయధ్వమ్ ॥ ౨౧॥
వైదేహీ  సహితం సురద్రుమతలే  హైమే  మహామణ్డపే

మధ్యేపుష్పకమాసనే మణిమయే వీరాసనే సుస్థితమ్  ।
అగ్రే వాచయతి ప్రభఞ్జనసుతే   తత్త్వం మునిభ్యః పరం

వ్యాఖ్యాన్తం భరతాదిభిః పరివృతం రామం భజే శ్యామలమ్ ॥ ౨౨॥
వన్దే వన్ద్యం  విధిభవమహేన్ద్రాదివృన్దారకేన్ద్రైః  

వ్యక్తం  వ్యాప్తం స్వగుణగణతో దేశతః కాలతశ్చ ।
ధూతావద్యం సుఖచితిమవైర్మఙ్గలైర్యుక్తమఙ్గైః    

సానాథ్యం నో విదధదధికం బ్రహ్మ  నారాయణాఖ్యమ్ ॥ ౨౩॥
భూషారత్నం భువనవలయస్యాఖిలాశ్చర్యరత్నం

లీలారత్నం జలధిదుహితుర్దేవతామౌలిరత్నమ్  ।
చిన్తారత్నం జగతి భజతాం సత్సరోజద్యురత్నం

కౌసల్యాయా లసతు మమ హృన్మణ్డలే  పుత్రరత్నమ్  ॥ ౨౪॥
మహావ్యాకరణామ్భోధిమన్థమానసమన్దరమ్   ।
కవయన్తం రామకీర్త్యా హనుమన్తముపాస్మహే ॥ ౨౫॥
ముఖ్యప్రాణాయ  భీమాయ నమోయస్య భుజాన్తరమ్ ।
నానావీరసువర్ణానాం  నికషాశ్మాయితం బభౌ ॥ ౨౬॥
స్వాన్తస్థానన్తశయ్యాయ   పూర్ణజ్ఞానమహార్ణవే    ।
ఉత్తుఙ్గవాక్తరఙ్గాయ   మధ్వదుగ్ధాబ్ధయే   నమః ॥ ౨౭॥
వాల్మీకేగౌః పునీయాన్నో మహీధరపదాశ్రయా  ।
యద్దుగ్ధముపజీవన్తి   కవయస్తర్ణకా  ఇవ ॥ ౨౮॥
సూక్తిరత్నాకరే రమ్యే మూలరామాయణార్ణవే  ।
విహరన్తో మహీయాంసః ప్రీయన్తాం  గురవో మమ ॥ ౨౯॥
హయగ్రీవ  హయగ్రీవ  హయగ్రీవేతి  యో వదేత్ ।
తస్య నిఃసరతే వాణీ జహ్నుకన్యాప్రవాహవత్  ॥ ౩౦॥
॥ ఇతి శ్రీమద్రామాయణపఠనోపక్రమే    అనుసన్ధేయాః  శ్లోకాః  సమాప్తాః ॥

శ్రీమద్రామాయణపారాయణసమాపనక్రమః  
॥ శ్రీమద్రామాయణపారాయణసమాపనే   అనుసన్ధేయాః  మఙ్గలశ్లోకాః   ॥
స్వస్తి ప్రజాభ్యః  పరిపాలయన్తాం

న్యాయ్యేన మార్గేణ  మహీం మహీశాః ।
గోబ్రాహ్మణేభ్యః  శుభమస్తు నిత్యం

లోకాః సమస్తాః సుఖినో భవన్తు ॥ ౧॥
కాలే వర్షతు  పర్జన్యః  పృథివీ సస్యశాలినీ ।
దేశోఽయం క్షోభరహితో బ్రాహ్మణాః  సన్తు నిర్భయాః ॥ ౨॥
లాభస్తేషాం జయస్తేషాం కుతస్తేషాం పరాభవః ।
యేషామిన్దీవరశ్యామో  హృదయే సుప్రతిష్ఠితః   ॥ ౩॥
మఙ్గలం  కోసలేన్ద్రాయ  మహనీయగుణాబ్ధయే  ।
చక్రవర్తితనూజాయ   సార్వభౌమాయ మఙ్గలమ్  ॥ ౪॥
వేదవేదాన్తవేద్యాయ మేఘశ్యామలమూర్తయే ।
పుంసాం మోహనరూపాయ పుణ్యశ్లోకాయ  మఙ్గలమ్  ॥ ౫॥
విశ్వామిత్రాన్తరఙ్గాయ    మిథిలానగరీపతేః ।
భాగ్యానాం పరిపాకాయ భవ్యరూపాయ మఙ్గలమ్  ॥ ౬॥
పితృభక్తాయ సతతం భ్రాతృభిః  సహ సీతయా ।
నన్దితాఖిలలోకాయ  రామభద్రాయ  మఙ్గలమ్  ॥ ౭॥
త్యక్తసాకేతవాసాయ  చిత్రకూటవిహారిణే  ।
సేవ్యాయ సర్వయమినాం ధీరోదారాయ మఙ్గలమ్  ॥ ౮॥
సౌమిత్రిణా  చ జానక్యా చాపబాణాసిధారిణే ।
సంసేవ్యాయ సదా భక్త్యా స్వామినే మమ మఙ్గలమ్  ॥ ౯॥
దణ్డకారణ్యవాసాయ  ఖణ్డితామరశత్రవే   ।
గృధ్రరాజాయ  భక్తాయ ముక్తిదాయాస్తు మఙ్గలమ్  ॥ ౧౦॥
సాదరం శబరీదత్తఫలమూలాభిలాషిణే ।
సౌలభ్యపరిపూర్ణాయ  సత్త్వోద్రిక్తాయ  మఙ్గలమ్  ॥ ౧౧॥
హనుమత్సమవేతాయ హరీశాభీష్టదాయినే  ।
వాలిప్రమథనాయాస్తు  మహాధీరాయ మఙ్గలమ్  ॥ ౧౨॥

శ్రీమతే  రఘువీరాయ సేతూల్లఙ్ఘితసిన్ధవే    ।
జితరాక్షసరాజాయ రణధీరాయ మఙ్గలమ్  ॥ ౧౩॥
ఆసాద్య నగరీం దివ్యాం అభిషిక్తాయ సీతయా ।
రాజాధిరాజరాజాయ రామభద్రాయ  మఙ్గలమ్  ॥ ౧౪॥
మఙ్గలాశాసనపరైః   మదాచార్యపురోగమైః  ।
సర్వైశ్చ  పూర్వైరాచార్యైః   సత్కృతాయాస్తు మఙ్గలమ్  ॥ ౧౫॥
ఇతి శ్రీమద్రామాయణపారాయణసమాపనే   అనుసన్ధేయాః  మఙ్గలశ్లోకాః   సమాప్తాః ॥

